
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
শ্রেষ্ঠ কবিতা






আজ সকালে

গানের তালে

উঠলো জেগে সাড়া রে,

উঠলো জেগে সাড়া;

সদলবলে

বাজিয়ে চলে

বাঁশের বাঁশি তারা রে,

বাঁশের বাঁশি তারা॥






তিন-চূড়ো পাহাড়ের দেশে







গোধূলিতে ডুলি ক’রে আমি চলি দূর গাঁয়ে তিন-চূড়ো পাহাড়ের শেষে,

পার হয়ে অবিরাম কত গ্রাম, মাঠ, ঘাট, চলি চলি বুনোদের দেশে।

দুই কুলি বয় ডুলি, আমি চলি দুলি দুলি সঁওতাল-পরগনা দিয়ে

শীতের অলস বেলা ক্ষীণ হয়ে আসে ক্রমে, আয়ু তার আসে যে ফুরিয়ে।

আকাশের ভাঙা-চোরা অগণিত মেঘে মেঘে সিঁদুরের ছোঁয়া যেন লাগে;

যেন কোন্ অতীতের মায়াময় স্মৃতিগুলি রাঙা হয়ে ওঠে অনুরাগে।

তখন ভেঙেছে হাট দূর কোন্ দেহাতের, বুনো পথ ভেঙে তাড়াতাড়ি

চলেছে গরুর গাড়ি, লোকজন সারি সারি, কেনা-বেচা সেরে ফেরে বাড়ি।

চলেছে মেয়ের দল, গানে ক’রে কোলাহল,

নাহি বুঝি সে গীতের বাণী,—

তবু সে গানের ভাষা, যাহা শুনি ভাসা-ভাসা, আকুল করিছে প্রাণখানি।

মুড়ি আর খোয়া-ভরা উচু-নীচু মেঠো পথ এঁকেবেঁকে চলে গেছে ঘুরে,

ডুলির ঝোলার মাঝে আমি চলি একটান,

দুরে—কোন্ সীমাহীন পুরে।

পার হয়ে চলি মাঠ, আসে ঘন শালবন, তালবন হিনে ও বামে,

গাছের মাথার পরে মিলালো দিনের আলো, ধূসর সঁঝের মায়া নামে।

